
ແມງບົ່ວເຂົ້າ, Orseolia oryzae (Wood-Mason) ຢູ່ໃນ ສປປ ລາວ

ສຸລະພອນ  ອິນທະວົງ1 ແລະ ຈອນ ຊີນເລີ2

ບົດຄັດຫຍໍ້
ແມງບົ່ວເຂົ້າ ຫຼື ບົ່ວ, Orseolia oryzae (Diptera: Cecidomyiidae) ແມ່ນແມງໄມ້ສັດຕູພືດ 

ຊະນິດໜຶ່ງທີ່ສຳຄັນໃນນາເຂົ້າ ຂອງ ສປປ ລາວ. ໂດຍທົ່ວໄປແລ້ວ, ແມງບົ່ວ ພົບຫຼາຍໃນເຂດນາ 
ນ້ຳຝົນ. ການທຳລາຍຂອງແມງບົ່ວໃນທົ່ງນາ ໄດ້ປະກົດເຫັນ ເລີ້ມແຕ່ 14 ຫາ 84 ວັນ ຫຼັງປັກດຳ ກົງກັບ 
ຊ່ວງເວລາເຂົ້າກຳລັງແຕກກໍ ຫາ ກຳລັງຕັ້ງທ້ອງ-ອອກຮວງ. ປະຊາກອນຂອງບົ່ວ ພົບເຫັນຫຼາຍກວ່າໝູ່ 
ແມ່ນໄລຍະເຂົ້າກຳລັງແຕກກໍ ຫຼື ພາຍຫຼັງປັກດຳເຂົ້າໄດ້ 49 ວັນ ແລະ ພົບມີການທຳລາຍຂອງບົ່ວ 
(ຫຼອດບົ່ວ) ສູງສຸດ  ໃນເດືອນ 8 ຫຼື ພາຍຫຼັງປັກດຳເຂົ້າໄດ້ 56 ວັນ. ປັດໃຈສຳຄັນທີ່ເອື້ອອຳນວຍໃຫ້ 
ແກ່ການທຳລາຍຂອງບົ່ວ ແມ່ນມີການພົວພັນເຖິງ ປະລິມານນ້ຳຝົນ, ອຸນຫະພູມ ແລະ ການປັກດຳ 
ຫຼ້າຊ້າໃນກາງເດືອນ 6 ຫາ ເດືອນ 7. ການປັກດຳຕົ້ນລະດູການທ້າຍເດືອນ 5 ສາມາດຫຼຸດຜ່ອນການ 
ທຳລາຍຂອງບົ່ວໄດ້.

ພືດອາໃສສຳຮອງທີ່ສຳຄັນຂອງແມງບົ່ວ ໃນຊ່ວງລະດູແລ້ງ ແມ່ນເຂົ້າປ່າ ຫຼື ຫຍ້ານົກເຂົ້າ 
(Oryza rufipogon), ຫຍ້າໜວດປາດຸກ, (Cynodon dactylon) ແລະ ຫຍ້າໄຊ (Leersia hexandra). 
ປະຊາກອນແມງບົ່ວອາໃສຢູ່ນຳວັດຊະພືດດັ່ງກ່າວ ເລີ້ມແຕ່ເດືອນ 11 ຈົນເຖິງ ເດືອນ 6 ແລະ ພົບມີ 
ຫຼາຍກວ່າໝູ່ໃນເດືອນ 5 ຫຼື ກົງກັບຊ່ວງໄລຍະເວລາກຳລັງຕົກກ້າເຂົ້ານາປີ. 

ແມງໄມ້ສັດຕູທຳມະຊາດ ຂອງແມງບົ່ວ ພົບມີຈຳພວກແມງກາຝາກ ລວມມີ 2 ຊະນິດ ຄື: 
ແຕນບຽນ Platygaster oryzae (Platygasteridae) ແລະ ແຕນບຽນ Neanastatus grallarius 
(Eupelmidae) ແລະ ຈຳພວກກິນໂຕອື່ນ ຫຼື ໂຕຫ້ຳ ເປັນຕົ້ນແມ່ນ ແມງແຫງມຄໍຍາວ, Ophionea 
indica (Carabidae). ແມງໄມ້ສັດຕູທຳມະຊາດ ໄດ້ເລີ້ມປະກົດຕົວໃນທົ່ງນາ ໃນທ້າຍເດືອນ 7 ຫາ 
ເດືອນ 11 ແລະ ພົບມີຫຼາຍກວ່າໝູ່ ໃນເດືອນ 9. ເປີເຊັນການກາຝາກສູງສຸດ 48% ຊຶ່ງແມ່ນ ແຕນບຽນ 
Platygaster oryzae ພົບເຫັນຫຼາຍກວ່າໝູ່ ໃນທ້າຍເດືອນ 9. ການພົວພັນລະຫວ່າງ ການກາຝາກ 
ແລະ ຈຳນວນຫຼອດບົ່ວ ມີການສຳພັນກັນດ້ານບວກ (positively density dependent) ໝາຍຄວາມວ່າ 
ຖ້າມີການທຳລາຍຂອງບົ່ວສູງ ເປີເຊັນການກາຝາກ ກໍ່ສູງເໝືອນກັນ.

ຜ່ານການສຶກສາ ເຫັນໄດ້ວ່າ ແນວພັນປັບປຸງ ແລະ ສາຍພັນມີຄວາມອ່ອນແອຕໍ່ການທຳລາຍ 
ຂອງບົ່ວກວ່າແນວພັນພື້ນເມືອງ ຊຶ່ງປັດຈຸບັນມີຫຼາຍພື້ນທີ່ຍັງນຳໃຊ້ ໃນ ສປປ ລາວ. ອິງໃສ່ຜົນການສຶກ 
ສາ ໃນປີ 1998-2000 ແລະ 2008-2009 ເຫັນວ່າ ມີສອງແນວພັນເຂົ້າພື້ນເມືອງ ຄື: ເຂົ້າໜຽວເມືອງງາ 
ແລະ ເຂົ້າໄກ່ນ້ອຍແດງ ມີຄວາມທົນທານບົ່ວລະດັບດີ (ເປີເຊັນການທຳລາຍຂອງບົ່ວ ຕໍ່າກວ່າ 5%). 
ແນວພັນດັ່ງກ່າວ ໄດ້ຖືກນຳໃຊ້ເຂົ້າໃນແຜນປັບປຸງແນວພັນເຂົ້າແຫ່ງຊາດ ນັບແຕ່ປີ 2006 ເປັນຕົ້ນມາ.

ຄຳເຄົ້າ: ແມງບົ່ວ, ພືດອາໃສ, ແລະ ແມງໄມ້ສັດຕູທໍາມະຊາດ.

Rice Gall Midge, Orseolia oryzae (Wood-Mason)
 in Lao PDR

Soulaphone INTHAVONG1 and John M. SCHILLER2

Abstract

The rice gall midge “bua”, Orseolia oryzae (Diptera: Cecidomyiidae) is one of the 
important insect pests of rice in Lao PDR. It is widely distributed in the rainfed lowland rice 
environment throughout the country.  Rice gall midge infestations appear in the paddy fields 
from 14 to 84 days after transplanting (DAT) of the main wet-season lowland rice crops, 
with a peak in infestations usually being between 55 and 60 DAT.  The highest population 
density of gall midge occurs at the tillering stage of crop development (about 50 DAT), 
about the end of August. Peak levels of infected silver shoots are observed between the 
growth stages of maximum tillering and panicle primordium formation.

Two important alternative host plants of gall midge in Lao PDR during the dry-season 
are:  wild rice Oryza rufipogon, and two species of grass weeds, Cynodon dactylon and 
Leersia hexandra. Gall midge is observed in the alternative host plants between October 
and June, with peak populations about the end of May, corresponding with the time seedbed 
rice for wet-season lowland rice crops in the rainfed lowland environment.   

Two species of hymenopterous parasitoids, Platygaster oryzae (Platygasteridae) and 
Neanastatus grallarius (Eupelmidae), and one predator, Ophionea indica (Carabidae), are 
important natural enemies of gall midge. These natural enemies begin to appear in rice fields at the 
end of July, reaching peak populations in October and November. This means that the reduction 
in the incidence of silver shoots is due, not only by a change from the vegetative growth stage 
to the reproductive stage, but also by natural enemies.  P. oryzae has been found to be the most 
abundant under Lao conditions, contributing to more than 48% of parasitized hosts, with the peak 
in parasitization occurring about the end of September. The relationship between parasitism and 
gall midge infestation has been shown to be regressive, indicating that the parasitism is possitively 
density dependent. Similarly, the population density of gall midge has been found to be in proportion 
to the population of P.oryzae. This implies that P.oryzae is also positively density dependent..

The results of the research undertaken under rainfed lowland conditions in Lao 
PDR has shown that most improved lowland rice varieties and promising lines are more 
susceptible to rice gall midge damage than  many traditional or local varieties that, until 
recently, were still being planted.  Studies since the mid-1990s have identifed two local 
glutinous rice varieties, Muang Nga and Kai Noi Deng, as having high levels of gall midge 
resistance, with less than 5% of silver shoots.  Since 2006, these two varieties have been used 
in the national rice variety improvement program to try and develope gall midge resistant, 
higher yielding, improved varieties. However, until 2012 no improved rice varieties with 
gall midge resistance had been officially released in Lao PDR.

Based on recent  research, the  recommendations for improving gall midge 
management in Lao PDR include a combination of the following: early wet-season planting 
(before the end of May) of lowland rice crops in areas with a high incidence of gall midge 
infestation and damage; the removal of alternaive gall midge host plants in the dry season 
to reduce gall midge populations in wet-season rice crops; the use of rice varieties shown to 
have lower levels of gall midge susceptibility  (higher yielding varieties potentially able to 
compensate for some of the yield loss due to gall midge damage).   The use of insecticides 
is not regarded as a potential solution to gall midge infestation and damage control.

Key word:  rice gall midge, alternative host and natural enemies.

1Department of Agriculture, Ministry of Agriculture and Forestry, Lao PDR (su-inthavong@hotmail.com).
2School of Land, Crop and Food Science, University of Queensland, Brisbane, Australia 
(j.schiller@uq.edu.au).

ບົດນຳ

ເຂົ້າ ເປັນພືດອາຫານຫັຼກທີ່ສຳຄັນ ສຳລັບ 
ປະຊາຊົນລາວ ໃນ ສປປ ລາວ, ຊຶ່ງມີເນື້ອທີປູກ 
ເຂົ້າກວມເອົາຫຼາຍກວ່າ 80% ຂອງເນື້ອທີ່ປູກພືດ 
ທັງໝົດ ພາຍໃນປະເທດ (DOA, 2012). ເຖິງ 
ຢ່າງໃດກໍ່ຕາມ, ຜົນຜະລິດເຂົ້າ ຂ້ອນຂ້າງຕໍ່າ 
(ສະເລ່ຍສະມັດຕະພາບ: 1-1.5 ຕ/ຮຕ ສຳລັບ 
ເຂົ້າໄຮ່, 2-3 ຕ/ຮຕ ສຳລັບເຂົ້ານາປີ ແລະ 4 ຕ/ຮຕ 
ຂື້ນໄປ ສຳລັບ ເຂົ້ານາແຊງ). ປັດໃຈຕົ້ນຕໍໜຶ່ງ ທີ່
ເຮັດໃຫ້ຜົນຜະລິດເຂ້ົາຕ່ໍາຍ້ອນຖືກສັດຕູພືດທຳ 
ລາຍ (Kalode, 1980). Kalode et al., (1989) 
ລາຍງານວ່າ ມີແມງໄມ້ຫຼາຍກວ່າ 100 ຊະນິດ ທີ່ 
ອາໃສກິນເຂົ້າເປັນອາຫານ ໃນລະບົບນິເວດວິ 
ທະຍານາເຂົ້າ.

ແມງບົ່ວເຂົ້າ ຫຼື ແມງບົ່ວ ຫຼື ບົ່ວ, (Rice 
gall midge, Orseolia oryzae Wood-Mason) 
(ຮູບສະແດງ 1), ຈັດຢູ່ໃນໝວດ ແມງໄມ້ປີກຄູ່ 
ແລະ ຕະກຸນແມງປີກໄສ ມີລັກສະນະຄ້າຍຄືກັບ 
ຍຸງ (Diptera: Cecidomyiidae) ຊຶ່ງຖືກຈັດ 
ເປັນແມງສັດຕູພືດຊະນິດໜຶ່ງທີ່ສຳຄັນ ໃນຈຳ 
ນວນແມງໄມ້ສັດຕູພືດຂອງເຂົ້າ ໃນທະວີບອາ 
ຊີ, ພົບເຫັນຫຼາຍກວ່າໝູ່ ໃນບັນດາປະເທດອິນ 
ເດຍ, ຈີນ, ອິນໂດເນເຊຍ, ບັງກະລາເທດ, ຊີ 
ລັງກາ, ປາກິສະຖານ, ເນປານ, ມຽນມາ, ໄທ, 
ວຽດນາມ ແລະ ລາວ (Hidaka et. al., 1996). 
ແມງບົ່ວໄດ້ພົບເຫັນຄັ້ງທຳອິດ ຢູ່ໃນ ສປປ ລາວ 
ໃນປີ 1975 (Hill, 1975). ໃນ ສປປ ລາວ, 
ແມງບົ່ວທຳລາຍຫຼາຍກວ່າໜູ່ ແມ່ນເຂົ້ານາປີ 
ໂດຍສະເພາະ ແມ່ນເຂດພື້ນທີ່ການຜະລິດເຂົ້າ 
ໄດ້ແຕ່ລະດູດຽວເທົ່ານັ້ນ (Inthavong, 1999 
and Douangboupha et al., 2006).  

 ແມງບົ່ວໂຕແມ່ໜື່ງໂຕ ສາມາດໄຂ່ໄດ້ 
ປະມານ 100 ຫາ 200 ໜ່ວຍ ຊື່ງຈະວາງໄຂ່ຢູ່
ຕາມກາບໃບເຂົ້າດ້ານລຸ່ມ ຫຼື ລຳຕົ້ນເຂົ້າອ່ອນ. 
ໄຂ່ຈະວາງເປັນກຸ່ມ ມີສີແດງອ່ອນແກມເຫຼືອງ 
ແລະ ມີຂະໜາດກວ້າງ 0.125 ມມ ແລະ ຍາວ 

0.55 ມມ. ໃນໜື່ງລະດູການປູກເຂົ້າ ແມງບົ່ວ 
ສາມາດຂະຫຍາຍປະຊາກອນໄດ້ 4-6 ລຸ້ນ 
(ຮູບສະແດງ 2) (Pathak and Khan, 1994).

ໜອນຂອງແມງບົ່ວ ຫືຼ ໜອນບົ່ວ ລວມມີ 
4 ໄລຍະ (larval instars).ໄລຍະ 2 ແລະ 3 ແມ່ນ 
ໄລຍະທີ່ເປັນອັນຕະລາຍຕໍ່ເຂົ້າ, ພວກມັນຈະ 
ເຂົ້າໄປທຳລາຍຈຸດຈະເລີນເຕີບໂຕ ຂອງຕົ້ນເຂົ້າ 
(growing point) ໃນໄລຍະເຂົ້າກຳລັງແຕກກໍ 
ເຮັດໃຫ້ຍອດຕົ້ນເຂົ້າມີອາການເຫືຼອງ ແລະ ມີ 
ຮູບຮ່າງລັກສະນະເປັນຫຼອດ ຄ້າຍຄືກັບໃບຜັກ 
ບົ່ວ, ຊຶ່ງຊາວນານິຍົມກັນ ເອີ້ນວ່າ: ຫຼອດບົ່ວ ຫືຼ 
ເຂົ້າຕາຍພາກ (silver shoot or onion leaf), 
ຂະໜາດຂອງຫຼອດບົ່ວ ມີຄວາມກວ້າງປະມານ 
3 ຊມ ແລະ ຍາວ 30 ຊມ (Dale, 1994). ໜອນ 
ບົ່ວອາໄສກິນເນື້ອເຍື້ອ ແລະ ນ້ຳລ້ຽງຢູ່ພາຍໃນ 
ຈຸດຈະເລີນເຕີບໂຕຂອງຕົ້ນເຂົ້າ ໂດຍໃຊ້ເວລາ 
ປະມານ 3-7 ວັນ, ຫັຼງຈາກນັ້ນ ກໍ່ກາຍເປັນດັກ 
ແດ້. ຕົ້ນເຂົ້າທີ່ຖືກທຳລາຍຈາກບົ່ວ ຈະມີອາການ 
ຜິດປົກກະຕິທາງດ້ານຮູບຮ່າງ ຊຶ່ງມີລັກສະນະ 
ເປັນຫຼອດຊື່ ສີຂຽວ ແລ້ວຄ່ອຍໆກາຍເປັນສີເຫືຼອງ 
ແລະ ຍອດເຂົ້າດັ່ງກ່າວ ຈະຫ່ຽວແຫ້ງຕາຍໃນ 
ທັນໃດ.

ການປ້ອງກັນ ແລະ ກຳຈັດແມງບົ່ວ ມີ 
ຫຼາຍວິທີ ເຊັ່ນ: ການກະເສດຕະກຳ, ການນຳ 
ໃຊ້ຊີວະວິທະຍາ,  ການນຳໃຊ້ແນວພັນເຂົ້າທົນ 
ທານ ແລະ ການນຳໃຊ້ ສານເຄມີ (Pathak and 
Khan, 1994). ປັດຈຸບັນ, ການນຳໃຊ້ຊີວະວິທະ 
ຍາ ແລະ ການນຳໃຊ້ແນວພັນເຂົ້າທົນທານ 
ເປັນວິທິການ ທີ່ສຳຄັນກວ່າໝູ່ ແລະ ນິຍົມກັນ 
ໃຊ້ຫຼາຍ ໃນການປ້ອງກັນ ແລະ ຄວບຄຸມປະຊາ 
ກອນຂອງແມງບົ່ວ ຢູ່ໃນທະວີບອາຊີ. ຈາກຜົນ 
ການສຶກສາຄົ້ນຄວ້າ ໄດ້ເຫັນວ່າ ຄວາມຫຼາກ 
ຫຼາຍດ້ານແມງໄມ້ ສັດຕູທຳມະຊາດ (natural 
enemies) ແລະ ແມງໄມ້ສັດຕູພືດ ມີຄວາມສົມ
ດູນກັນໃນລະບົບນິເວດວິທະຍາການປູກເຂ້ົາ.  
ໃນທະວີບອາຊີ, ຈຳພວກແມງກາຝາກ ແມງບົ່ວ 
ພົບຫຼາຍກວ່າ 120 ຊະນິດໃນນາເຂົ້າ (Yu, 
1990).

ການສຶກສາຄົ້ນຄວ້າລະອຽດ ກ່ຽວກັບ 
ບັນຫາແມງບົ່ວ ທີ່ຕິດພັນກັບນິເວດວິທະຍາ 
ການປູກເຂົ້ານານ້ຳຝົນ ຢູ່ໃນ ສປປ ລາວ ໄດ້ດຳ 
ເນີນ ຢູ່ ແຂວງສະຫວັນນະເຂດ, ຕອນໄຕ້ຂອງ 
ພາກກາງ ໂດຍມີຈຸດປະສົງ ເພື່ອສຶກສານິເວດວິ 
ທະຍາ ແລະ ຊອກຫາວິທີການປ້ອງກັນ-ກຳຈັດ 
ທີ່ມີປະສິດທິພາບ ແລະ ຍືນຍົງ, ໄດ້ເລີ້ມຕົ້ນ 
ແຕ່ປີ 1993 ຈົນເຖິງປີ 2009 ໂດຍໄດ້ຮັບການ 
ສະໜັບສະໜູນທາງດ້ານເຕັກນິກ ແລະ ທຶນ 
ຮອນ ຈາກສະຖາບັນຄົ້ນຄວ້າເຂົ້າ ນາໆຊາດ 
(IRRI) ແລະ ອົງການຄົ້ນຄວ້າ ກະສິກຳນາໆ 
ຊາດແຫ່ງປະເທດອົດສະຕາລີ (ACIAR).

  
ນິເວດວິທະຍາຂອງແມງບົ່ວ

ການທຳລາຍຂອງແມງບົ່ວ ໄດ້ປະກົດມີ 
ຢູ່ຫຼາຍພື້ນທີ່ປູກເຂົ້າ ຂອງ ສປປ ລາວ, ໂດຍສະ 
ເພາະ ໃນແຂວງພາກກາງ ແລະ ພາກໄຕ້ ເຊັ່ນ: 
ວຽງຈັນ, ບໍລິຄຳໄຊ, ຄຳມ່ວນ, ສະຫັວນນະເຂດ, 
ສາລະວັນ, ຈຳປາສັກ ແລະ ແຂວງພາກເໜືອ 
ແມ່ນໄຊຍະບູລີ, ຊຽງຂວາງ ແລະ ຫຼວງພະບາງ 
(Inthavong, 1999 and Inthavong et al., 2004). 
ໃນ ສປປ ລາວ, ຂໍ້ມູນຈາກຜົນການສຳຫຼວດ 
ເຫັນວ່າ ພົບມີປະກົດການທຳລາຍ ຂອງແມງບົ່ວ 
ຮຸນແຮງ ໃນປີ 1993, 1994,1996, 1999, 2000, 
2001, 2002 ແລະ 2005 ຢູ່ແຂວງສະຫັວນນະ 
ເຂດ (Lao-IRRI, 1996, 1997, 1998, 2001, 
and PAFO, 2006).

ສະພາບເງື່ອນໄຂພູມອາກາດ ເປັນປັດໃຈ 
ໜ່ຶງທ່ີສຳຄັນຕ່ໍກັບການຂະຫຍາຍຕົວຂອງປະ 
ຊາກອນຂອງແມງບົ່ວ ເປັນຕົ້ນ ທ້ອງຟ້າມືດ, 
ບົດ ແລະ ມີຝົນລິນຕິດຕໍ່ເນື່ອງກັນ ເປັນເວລາ 
ຫຼາຍວັນ, ປັກດຳຫ້ຼາຊ້າ ທ້າຍເດືອນ 6 ຫາ ເດືອນ 
7 ເປັນເງື່ອນໄຂເໝາະສົມ ແລະ ເອື້ອອຳນວຍ 
ໃນການຂະຫຍາຍຕົວ ຂອງປະຊາກອນແມງບົ່ວ 
ໄດ້ດີ. ພາຍຫັຼງເກັບກ່ຽວເຂົ້າ, ແມງບົ່ວຈະໄປອາ 
ໃສຢູູຕາມພືດ ຈົນເຖິງເດືອນ 4 ຈຶ່ງເຄື່ອນຍ້າຍ 
ມາອາໃສຢູ່ໃນຕາກ້າ ໃນລະດູຝົນເດືອນ 5 ຫາ 
ຕົ້ນເດືອນ 6 ແລະ ໂດຍທົ່ວໄປແລ້ວ, ມັນປະກົດ 

ຕົວ ໃນນາໃນຊ່ວງເດືອນ 7 ຫາ ເດືອນ 9 ແລະ 
ພົບມີການທຳລາຍຫຼາຍກວ່າໝູ່ ແມ່ນເດືອນ 8 
ຂອງແຕ່ລະປີ. ການທຳລາຍຂອງແມງບົ່ວ ສາ 
ມາດເຮັດໃຫ້ຜົນຜະລິດຫຸຼດລົງ ເຖິງ 30-60% 
(Inthavong et al., 2004). ແມງບົ່ວຂະຫຍາຍຕົວ 
ໄດ້ດີ ໃນອຸນຫະພູມລະຫ່ວາງ 26-29 ອົງສາ, ປະ 
ລິມານນ້ຳຝົນ 199-478 ມມ ແລະ ຄວາມຊື້ນ 
82-88% (Pathak and Khan, 1994). Hidaka 
et al., (1996) ລາຍງານວ່າ ຢູ່ ໃນປະເທດໄທ, 
ເງື່ອນໄຂເໝາະສົມ ສຳລັບການວາງໄຂ່ ແລະ 
ການເບາະໄຂ່ ມີອຸນຫະພູມສະເລ່ຍ ຢູ່ໃນລະ 
ຫ່ວາງ 23 ຫາ 27 ອົງສາ ແລະ ຄວາມຊື້ນ 75%.   

 ເວົ້າລວມແລ້ວ, ການທຳລາຍຂອງແມງ 
ບົ່ວ ໃນລະບົບນິເວດວິທະຍານານ້ຳຝົນ ໃນ ສປປ 
ລາວ ແມ່ນມີການພົວພັນ ກັບການກະຈາຍນ້ຳຝົນ 
ແລະ ເວລາການປັກດຳ (Lao-IRRI, 1996, 
2001). ແມງບົ່ວ ເລີ້ມເຂົ້າມາທຳລາຍຕົ້ນເຂົ້າ 
ຢູ່ ໃນທົ່ງນາ ໃນຊ່ວງເຂົ້າມີອາຍຸ 14 ວັນ ຫັຼງປັກ 
ດຳ ຈົນເຖິງ ເຂົ້າມີອາຍຸ 84 ວັນ ຫັຼງປັກດຳ 
(Inthavong, 1999). 

ການທຳລາຍ ຂອງ ບົ່ວ ຕິດພັນກັບ 
ສະພາບການປ່ຽນແປງຂອງອາກາດ

ໃນ ສປປ ລາວ, ເນື້ອທີ່ຫຼາຍກວ່າ 80% 
ຂອງເນື້ອທີ່ປູກຝັງທັງໝົດ ແມ່ນສຸມໃສ່ການຜະ 
ລິດເຂົ້າ ຊຶ່ງກວມເອົາເນື້ອທີ່ 914,540 ຮຕ, ໃນ 
ນັ້ນ ຊາວນາໄດ້ນຳໃຊ້ແນວພັນເຂົ້າປັບປຸງ ຫຼາຍ 
ກວ່າ 80% ຫືຼ ກວມເອົາເຖິງ 780,000 ຮຕ ໃນປີ 
2012 (DOA, 2012). ເຖິງຢ່າງໃດກໍ່ຕາມ, ແນວ 
ພັນປັບປຸງດັ່ງກ່າວ ສ່ວນຫຼາຍມີຄວາມອ່ອນແອ 
ຕໍ່ການທຳລາຍຂອງແມງບົ່ວ ກວ່າແນວພັນພື້ນ 
ເມືອງ ຊຶ່ງໃນປັດຈຸບັນ, ຊາວນາໃນບາງພື້ນທີ່ 
ຍັງສືບຕໍ່ປູກ ໂດຍສະເພາະແມ່ນ ໃນເຂດນານ້ຳ 
ຝົນ ຫືຼ ບ່ອນທີ່ມີບັນຫາແມງບົ່ວເກີດຂື້ນ ໃນ 
ແຕ່ລະປີ (Lao-IRRI, 2001). ໃນປະເທດອິນ 
ເດຍ, ແມງບົ່ວມັກທຳລາຍຫຼາຍ ແມ່ນແນວພັນ 
ເຂົ້າປັບປຸງ ທີ່ມີລັກສະນະຕົ້ນເຕ້ຍ ແລະ ໃຫ້ຜົນ 
ຜະລິດສູງ (Krishnaiah, 2004).

ຈາກຜົນການສຳຫຼວດ ສັງເກດເຫັນວ່າ 
ການທຳລາຍຂອງບົ່ວ ໃນປີ 2008 ແລະ 2009 
ມີລະດັບການທຳລາຍແຕກຕ່າງກັນ ຂື້ນກັບຫຼາຍ 
ປັດໃຈພື້ນຖານ, ໃນນັ້ນ ປັດໃຈທີ່ສຳຄັນໜຶ່ງ ແມ່ນ 
ຍ້ອນມີສະພາບການປ່ຽນແປງຂອງອາກາດ ເຊັ່ນ: 
ການກະຈາຍປະລິມານນ້ຳຝົນ ແລະ ອຸນຫະພູມ. 
ໂດຍທົ່ວໄປແລ້ວ, ການທຳລາຍຂອງບົ່ວ ໃນປີ 
2008 ຕໍ່າກວ່າ ປີ 2009 ຢູ່ໃນແປງທົດລອງ 
ເຊັ່ນດຽວກັນກັບ ຢູ່ໃນທົ່ງນາທົ່ວໄປ ໃນເມືອງ 
ອາດສະພອນ, ແຂວງສະຫັວນນະເຂດ. ເຖິງ 
ແມ່ນວ່າ, ສະເລ່ຍປະລິມານນ້ຳຝົນ ທັງສອງປີ 
ຄ້າຍຄືກັນ, ແຕ່ມີຄວາມແຕກຕ່າງຢູ່ບ່ອນວ່າ ໃນ 
ລະດູຝົນ ປີ 2009, ຝົນມາຊ້າກວ່າ 1 ເດືອນ (ກາງ 
ເດືອນ 6), ສ່ວນລະດູຝົນ ປີ 2008 ແມ່ນຝົນເລີ້ມ 
ຕົກ ໃນທ້າຍເດືອນ 5.

ລະດູຝົນປີ 2008, ຝົນໄດ້ເລີ້ມຕົກ ໃນທ້າຍ 
ເດືອນ 5 ເຮັດໃຫ້ຊາວນາ ສາມາດປັກດຳເຂົ້າ 
ຢູ່ໃນລະຫ່ວາງ ທ້າຍເດືອນ 5 ຫາ ກາງເດືອນ 6, 
ແຕ່ຖ້າສົມທຽບ ໃສ່ລະດູຝົນປີ 2009, ຊາວນາ 
ປັກດຳສຳເລັດ ໃນທ້າຍເດືອນ 7. ການທຳລາຍ 
ຂອງບົ່ວຮຸນແຮງທີ່ສຸດ ແມ່ນເກີດຂື້ນໃນຊ່ວງທີ່ 
ມີປະລິມານນ້ຳຝົນໃນທົ່ງນາສູງ ເຮັດໃຫ້ແມງບົ່ວ 
ໂຕແກ່ມີການຂະຫຍາຍຕົວໄດ້ດີ. ປະຊາກອນ 
ຂອງແມງບົ່ວ ຈະຂະຫຍາຍຕົວໄດ້ດີໃນເມື່ອ ປີ 
ທີ່ມີອາກາດອົບອຸ່ນ ແລ້ວຕໍ່ມາເກີດສະພາບແຫ້ງ 
ແລ້ງ.  Hidaka et al., (1996)  ໄດ້ສຳຫຼວດເຫັນວ່າ  
ເງື່ອນໄຂເອື້ອອຳນວຍທີ່ເໝາະສົມ ສຳລັບການ 
ຂະຫຍາຍຕົວ ຂອງປະຊາກອນແມງບົ່ວໄດ້ດີ 
ແມ່ນການກະຈາຍປະລິມານນ້ຳຝົນ, ທ້ອງຟ້າມືດ 
ບົດ ແລະ ມີຝົນລິນຄ່ອຍໆຕໍ່ເນື່ອງກັນເປັນເວລາ
ຫຼາຍວັນ.

Inthavong (1999) ລາຍງານວ່າ ການ 
ປັກດຳຕົ້ນລະດູການ (ທ້າຍເດືອນ 5) ສາມາດ 
ຫຸຼດຜ່ອນການທຳລາຍຂອງບົ່ວໄດ້, ເນື່ອງຈາກ 
ວ່າ ປະຊາກອນຂອງບົ່ວ ໄດ້ອາໃສຢູ່ຕາມພືດສຳ 
ຮອງຕ່າງໆໃນລະດູແລ້ງ ຈົນເຖິງເດືອນ 7 ພວກ 
ມັນຈຶ່ງເຄື່ອນຍ້າຍມາທົ່ງນາ ກົງກັບຊ່ວງເວລາ 
ເຂົ້າກຳລັງແຕກກໍ ຫາ ແຕກກໍສູງສຸດ. ໃນແຂວງ 

ພາກກາງ ແລະ ພາກໄຕ້ ຂອງປະເທດລາວ, ການ 
ທຳລາຍຂອງບົ່ວສູງສຸດ ພົບເຫັນ ຢູ່ໃນລະຫ່ວາງ 
ທ້າຍເດືອນ 8 ຫາ ເດືອນ9 ຂອງ ທຸກໆປີ (Lao-
IRRI, 2001).

ພືດອາໃສສຳຮອງຂອງແມງບົ່ວ

ໃນປະເທດອິນເດຍ, ແມງບົ່ວສາມາດສືບ 
ຕໍ່ຂະຫຍາຍປະຊາກອນຢ່າງຕໍ່ເນື່ອງ ຈາກລະດູ 
ການຕໍ່ລະດູການ ໂດຍອາໃສພືດອື່ນໆ ໃນການ 
ສືບຕໍ່ຂະຫຍາຍວົງຈອນຊິວິດຂອງມັນ (Pathak 
and Khan, 1994). Yu (1990) ລາຍງານວ່າ 
ຢູ່ໃນປະເທດຈີນ ພາຍຫັຼງເກັບກ່ຽວເຂົ້າ, ໜອນ 
ບົ່ວໄລຍະ 1, 2, ຈະອາໃສພັກຕົວຢູ່ຕາມຕໍເຂົ້າ 
ໃນທົ່ງນາ ເລີ້ມແຕ່ເດືອນ 11 ຈົນເຖິງເດືອນ 4. 
ສ່ວນໃນປະເທດອິນເດຍ, ແມງບົ່ວ ສາມາດສຳ 
ເລັດວົງຈອນຊິວິດ 1 ຫາ 2 ລຸ້ນ ຢູ່ຕາມຫ້ຍາຫຼາຍ 
ຊະນິດ, ຫັຼງຈາກນັ້ນ ຈຶ່ງເຄື່ອນຍ້າຍໄປຫາຕົ້ນ 
ເຂົ້າ ໃນເດືອນ 9 (Katarki and Bhagavat, 
1960). ໂດຍທົ່ວໄປແລ້ວ, ໜອນບົ່ວໄລຍະ 3 
ຫືຼ ຊ່ວງໄລຍະຂ້າມຜ່ານ ຈາກໜອນເປັນດັກແດ້ 
(prepupae) ພົບເຫັນຫຼາຍ ຢູ່ນຳເຂົ້າປ່າ ແລະ 
ຫ້ຍາຫຼາຍຊະນິດໃນຊ່ວງລະດູແລ້ງ ຈົນສຳເລັດ 
ວົງຈອນຊີວິດໄດ້ 2 ລຸ້ນ, ຫັຼງຈາກນັ້ນ ປະຊາກອນ 
ຂອງແມງບົ່ວຈຶ່ງເຄື່ອນຍ້າຍມາທົ່ງນາ. ຢູ່ໃນປະ 
ເທດໄທ ໄດ້ພົບແມງບົ່ວອາໃສຢູ່ເຂົ້າປ່າ ແລະ 
ວັດຊະພືດຫຼາຍຊະນິດ (Hidaka et al., 1996). 
ສ່ວນໃນປະເທດລາວ, ໃນຊ່ວງລະດູແລ້ງ ໄດ້ພົບ 
ເຫັນແມງບົ່ວເຂົ້າທຳລາຍເຂົ້າປ່າ 7 ຊະນິດ ຄື: 
O.rufipogon, O.nivara, O.granulata, O. 
officinalis, O. ridleyi, O. minuta, and O. 
spontanea (Rao et al., 1998).

ການສຶກສາຄົ້ນຄວ້າ ກ່ຽວກັບພືດອາໃສ 
ສຳຮອງທີ່ສຳຄັນຂອງແມງບົ່ວ ຢູ່ໃນ ສປປ ລາວ 
ໄດ້ດຳເນີນໃນຊ່ວງລະດູແລ້ງ ປີ 1999-2000 
ໂດຍໄດ້ສຶກສາລົງເລິກລະອຽດ ກ່ຽວກັບນິເວດ 
ວິທະຍາ, ຊະນິດພືດອາໃສ, ຄວາມໜາແໜ້ນ 
ຂອງປະຊາກອນ ແລະ ປັດໃຈອື່ນທີ່ພົວພັນເຖິງ 
ການເຄື່ອນຍ້າຍຂອງປະຊາກອນ. 

ຈາກຜົນການສຶກສາຄົ້ນຄວ້າ ພົບເຫັນວ່າ 
ມີ 03 ຊະນິດ ຄື: ເຂົ້າປ່າ ຫືຼ ຫ້ຍານົກເຂົ້າ Oryza 
rufipogon (ຮູບສະແດງ 3), ຫ້ຍາໜວດປາດຸກ, 
Cynodon dactylon (ຮູບສະແດງ 4) ແລະ 
ຫ້ຍາໄຊ Leersia hexandra  ເປັນພືດອາໃສສຳ 
ຮອງຕົ້ນຕໍ ຂອງແມງບົ່ວ ໃນຊ່ວງລະດູແລ້ງ 
(Inthavong, 1999, and Inthavong et al., 2012). 
ຄວາມໜາແໜ້ນ ຂອງປະຊາກອນແມງບົ່ວ ພົບ 
ເຫັນຫຼາຍກວ່າໜູ່ ແມ່ນຢູ່ນຳເຂົ້າປ່າ, ຖັດມາ 
ແມ່ນຫ້ຍາ Cynodon dactylon ແລະ ຫ້ຍາ 
Leersia hexandra. ປະຊາກອນແມງບົ່ວ ໄດ້ 
ເລີ້ມປະກົດຕົວຢູ່ນຳພືດດັ່ງກ່າວ ໃນເດືອນ 11 
ຈົນເຖິງເດືອນ 6 ແລະ ພົບເຫັນຫຼາຍກວ່າໝູ່ ໃນ 
ເດືອນ 5 ຫືຼ ກົງກັບຊ່ວງຊາວນາສ່ວນຫຼາຍກຳລັງ 
ຕົກກ້າເຂົ້ານາປີ ໃນເຂດນານ້ຳຝົນ (Inthavong, 
1999).

ແມງໄມ້ສັດຕູທຳມະຊາດຂອງແມງບົ່ວ

ແມງໄມ້ສັດຕູທຳມະຊາດ ຂອງແມງບົ່ວ 
ໃນລະບົບນິເວດວິທະຍາ ການປູກເຂົ້າໄດ້ພົບ 
ເຫັນຫຼາຍຊະນິດ ລວມມີຈຳພວກ ກາຝາກ 
(parasitization) ແລະ ຈຳພວກ ກິນໂຕອື່ນ 
(predation). ຄວາມຫຼາກຫຼາຍ ທາງດ້ານຊີວະວິ 
ທະຍາໃນນາເຂົ້າ ແມ່ນຂື້ນກັບສອງປັດໃຈຕົ້ນຕໍ 
ຄື: ດ້ານຟີຊິກສາດ ລວມມີ ອຸນຫະພູມ, ຄວາມ 
ຊື້ນ, ນ້ຳຝົນ ແລະ ດ້ານຊີວະວິທະຍາ ລວມມີ 
ແມງກາຝາກ (paraitoids), ແມງກິນໂຕອື່ນ ຫືຼ 
ໂຕຫ້ຳ (predators), ແລະ ພືດອາໃສອື່ນໆ ທີ່ 
ເໝາະສົມ (host plants) ສຳລັບການຂະຫຍາຍ 
ພັນຂອງແຕ່ລະຊະນິດແມງໄມ້.   

ມີແຕນບຽນຫຼາຍຊະນິດ ທີ່ເປັນຈຳພວກ 
ກາຝາກໄຂ່, ໜອນບົ່ວ ແລະ ດັກແດ້ຂອງແມງ 
ບົ່ວຢູ່ໃນນາເຂົ້າ (Shrivastava, 2003). ແຕນ 
ບຽນ Platygaster oryzae ເປັນແມງກາຝາກຊະ 
ນິດໜຶ່ງທີ່ສຳຄັນຂອງແມງບົ່ວ, ຊື່ງພົບມີຫຼາຍໃນ 
ປະເທດອິນເດຍ ແລະ ເຂດອາຊີຕາເວັນອອກ 
ສ່ຽງໃຕ້. ຢູ່ໃນປະເທດອິນເດຍ, ການທຳລາຍ 
ຂອງແມງບົ່ວປະກົດມີຫຼາຍກວ່າໝູ່ ແມ່ນອາທິດ 

ທີ່ໜື່ງ ຂອງເດືອນ 9 ແລະ ພົບເຫັນຈຳພວກ 
ກາຝາກ ໃນອາທິດທີ່ສີ່ ຫືຼ ທ້າຍເດືອນ 9 ຊື່ງ 
ເປີເຊັນກາຝາກ ຢູ່ໃນລະຫ່ວາງ 8.5-15.8%. 
Soernajo (1986) ໄດ້ສຳຫຼວດເຫັນວ່າ ມີຈຳ 
ນວນແຕນບຽນ 6 ຊະນິດ ທີ່ເປັນແມງກາຝາກ 
ແມງບົ່ວ ໃນແຂວງຈາວາ ແລະ ບາລີ ປະເທດອິນ 
ໂດເນເຊຍ. ໃນນັ້ນ, ເປີເຊັນກາຝາກສູງ ກວ່າໝູ່ 
ແມ່ນການກາຝາກ ຂອງແຕນບຽນ Platygaster 
oryzae ສູງເຖິງ 95%. ເປີເຊັນການກາຝາກຂອງ 
ແຕນບຽນສູງ ຫືຼ ຕໍ່າ ແມ່ນມີການພົວພັນເຖິງລະ 
ດັບການທຳລາຍຂອງແມງບົ່ວ ໝາຍຄວາມວ່າ 
ຖ້າເປີເຊັນກາຝາກຕໍ່າ ເປີເຊັນການທຳລາຍຂອງ 
ບົ່ວກໍ່ຕໍ່າເໝືອນກັນ, ກົງກັນຂ້າມ ຖ້າເປີເຊັນກາ 
ຝາກສູງ ການທຳລາຍຂອງບົ່ວ ກໍ່ສູງເໝືອນກັນ 
(Kobayashi and Kadkao, 1989). ລະດັບ 
ການທຳລາຍຂອງແມງບົ່ວ ຕໍ່າກວ່າ 5% ໃນລະ 
ດູຝົນ ຍ້ອນມີການຄວບຄຸມ ດ້ວຍຊີວະວິທະຍາ 
ໃນທຳມະຊາດ ໝາຍຄວາມວ່າ ແມງໄມ້ສັດຕູ 
ທຳມະຊາດ ໄດ້ມີບົດບາດສຳຄັນຍິ່ງກວ່າການນຳ 
ໃຊ້ຢາປາບສັດຕູພືດ (Hidaka et al., 1996).

ຢູ່ໃນປະເທດໄທ, ຈັງຫັວດຊຽງຣາຍ ທີ່ມີ 
ສະພາບແວດລ້ອມຄ້າຍຄືກັບ ສປປ ລາວ ໄດ້ສຳ 
ຫຼວດເຫັນວ່າ ເປີເຊັນການກາຝາກສູງ ເຖິງ 50% 
ໃນເດືອນ 10 ແລະ ຄ່ອຍໆຫຸຼດລົງ ໃນເດືອນ 11 
(Hidaka et al.,1996). ສ່ວນປະເທດອິນເດຍ, 
ພົບມີເປີເຊັນການກາຝາກ ຂອງແຕນບຽນ 
Neanastatus grallarius ຢູ່ໃນລະຫ່ວາງ 21-
94% ໃນເດືອນ 10 ຫາເດືອນ 11 ແລະ ພົບມີເປີ 
ເຊັນກາຝາກ ສູງກວ່າໝູ່ ໃນອາທິດທີສີ່ ຂອງ 
ເດືອນ 11 (Joshi et al., 1984).

ການສຶກສາປະສິດທິພາບໃນການຄວບ 
ຄຸມທາງຊີວະວິທະຍາ ຂອງແມງບົ່ວ ໃນລະບົບນິ
ເວດວິທະຍາປູກເຂົ້ານານ້ຳຝົນ ຢູ່ໃນ ສປປ ລາວ 
ໄດ້ດຳເນີນ ໃນລະດູຝົນ ປີ 1998-1999.  ຈາກ 
ຜົນການສຳຫຼວດ ໄດ້ພົບເຫັນວ່າ ມີແມງກາຝາກ 
2 ຊະນິດ ແລະ ແມງກິນໂຕອື່ນ 1 ຊະນິດ.  
ຈຳພວກແມງກາຝາກ ປະກອບມີ ແຕນບຽນ 
Platygaster oryzae (Cameron)   (ຮູບສະແດງ 

5), ຕະກຸນ Platygasteridae ແລະ ແຕນບຽນ 
Neanastatus grallarius (Masi), ຕະກຸນ 
Eupelmidae, ທັງສອງຊະນິດ ນອນຢູ່ໃນອັນດັບ 
Hymenoptera. ສ່ວນຈຳພວກກິນໂຕອື່ນແມ່ນ 
ແມງແຫງມຄໍຍາວ, Ophionea indica 
(Thunberg) (ຮູບສະແດງ 6), ຕະກຸນແມງປີກ 
ແຂງ (Carabidae) ແລະ ອັນດັບ Coleoptera.

ສະເລ່ຍເປີເຊັນການກາຝາກ ຢູ່ໃນລະ 
ຫ່ວາງ 17.3% ຫາ 24.7% (ຕາຕະລາງ 1) ແລະ 
ເປີເຊັນກາຝາກສູງກວ່າໝູ່ ແມ່ນແຕນບຽນ P. 
oryzae (22.6%), ຖັດມາແມ່ນ ແຕນບຽນ N. 
grallarius (2.0%) ແລະ ແມງແຫງມຄໍຍາວ 
(1.4%) (ຕາຕະລາງ 2). ຈຳພວກແມງກາຝາກ 
ໄດ້ເລີ້ມປະກົດຕົວໃນທົ່ງນາ ໃນທ້າຍເດືອນ 7 
ຫາ ເດືອນ 11. ລະດັບການກາຝາກສູງສຸດ 45% 
ໃນເດືອນ 10 ແລະ ຕໍ່າສຸດ 28% ໃນເດືອນ 11.  

ໃນລະດູຝົນປີ 1998, ພົບເຫັນວ່າ ຄວາມ 
ໜາແໜ້ນ ຂອງປະຊາກອນແຕນບຽນ ໄດ້ມີການ 
ເພີ້ມຂື້ນ ເລີ້ມແຕ່ເດືອນ 8 ຫາ ເດືອນ 11 ແລະ 
ເພີ້ມຂື້ນສູງສຸດ ສັງເກດເຫັນ ໃນເດືອນ 10 ແລະ 
ຕໍ່າສຸດ ໃນເດືອນ 11. ສ່ວນປະຊາກອນໂຕຫ້ຳ ພົບ 
ເຫັນພຽງຊະນິດດຽວ ຕະຫຼອດລະດູການ ແລະ 
ເປີເຊັນກາຝາກຫຼອດບົ່ວ ສະເລ່ຍຢູ່ໃນລະຫ່ວາງ 
0.7-1.4% (ຕາຕະລາງ 2).

ສະຫຸຼບ ແລະ ຄຳແນະນຳ

ຜ່ານການສຶກສາຄົ້ນຄວ້າລະອຽດ ກ່ຽວ 
ກັບແມງບົ່ວ ໃນ ສປປ ລາວ ໂດຍໃຊ້ເເວລາ ປະ 
ມານ ສິບປາຍກວ່າປີ ສາມາດສັງເກດຕີລາຄາ 
ແລະ ໃຫ້ຄຳແນະນຳ ເພື່ອປ້ອງກັນ-ກຳຈັດແມງ 
ບົ່ວ ໃຫ້ມີປະສິດທິພາບສູງ ແລະ ມີຄວາມຍືນຍົງ 
ດັ່ງລຸ່ມນີ້:

• ການປ້ອງກັນ ແລະ ກຳຈັດແມງບົ່ວ ໂດຍ 
ການນຳໃຊ້ຢາຂ້າແມງໄມ້ ເຫັນວ່າ ບໍ່ມີປະ 
ສິດທິພາບສູງເທົ່າທີ່ຄວນ ແລະ ຍັງເປັນການ 
ທຳລາຍແມງໄມ້ສັດຕູທຳມະຊາດນຳອີກ.

•  ໃນພື້ນທີ່ປູກເຂົ້າ ທີ່ມີການທຳລາຍບົ່ວຮຸນ 
ແຮງ ຄວນເລືອກປູກແນວພັນເຂົ້າປັບປຸງ ທີ່ 
ໃຫ້ຜົນຜະລິດສູງ, ມີຄວາມທົນທານຕໍ່ການ 
ທຳລາຍຂອງບົ່ວ ແລະ ມີຄວາມສາມາດປົ່ງ
ທົດແທນຕົ້ນທີ່ຖືກທຳລາຍຈາກບົ່ວ.

• ການປັກດຳຕົ້ນລະດູການ (ທ້າຍເດືອນ 5) 
ສາມາດຫຸຼດຜ່ອນການທຳລາຍຂອງບົ່ວໄດ້.

• ການທຳລາຍພືດອາໃສຂອງແມງບົ່ວ (ເຂົ້າ 
ປ່າ, ຫ້ຍາໜວດປາດຸກ ແລະ ຫ້ຍາໄຊ) ໃນ 
ລະດູແລ້ງ ສາມາດຫຸຼດຜ່ອນ ປະຊາກອນ 
ຂອງແມງບົ່ວ ໃນລະດູຝົນນາປີ.

• ການປັບປຸງດິນ ແລະ ການໃສ່ຝຸ່ນໄນໂຕ 
ເຈນໃນອັດຕາທີ່ເໝາະສົມ ໃນເມື່ອສຳຫຼວດ 
ພົບມີປະກົດການຫຼອດບົ່ວ ໃນຊ່ວງເຂົ້າກຳ 
ລັງແຕກກໍ ຈະຊ່ວຍໃຫ້ຕົ້ນເຂົ້າແຂງແຮງ, 
ສ້າງພູມຕ້ານທານ ດ້ວຍຕົວມັນເອງ ແລະ 
ເພ້ີມຄວາມສາມາດແຕກກໍທົດແທນຕ້ົນທ່ີ 
ຖືກທຳລາຍຈາກບົ່ວໄດ້.

• ການສຶກສາປະເມີນຜົນ ລະດັບຄວາມທົນ 
ທານຂອງແນວພັນເຂົ້າພື້ນເມືອງລາວ, ແນວ 
ພັນເຂົ້າປັບປຸງລາວ ແລະ ແນວພັນເຂົ້າປັບ 
ປຸງ ຫືຼ ລູກປະສົມ ຈາກຕ່າງປະເທດຕໍ່ການ 
ທຳລາຍຂອງແມງບົ່ວ ແລະ ພະຍາດໄໝ້ 
ແມ່ນມີຄວາມສຳຄັນ ແລະ ຈຳເປັນໃນການ 
ວາງແຜນຍຸດທະຍາດເຂົ້າ ໃນ ສປປ ລາວ.• 

ຄຳຂອບໃຈ

ການສຶກສາຄົ້ນຄວ້າແມງບົ່ວ ໃນ ສປປ 
ລາວ ໄດ້ຮັບການສະໜັບສະໜູນ ຈາກກົມປູກ 
ຝັງ, ສະຖາບັນ ຄົ້ນຄວ້າ ກະສິກຳ ແລະ ປ່າໄມ້ 
ແຫ່ງຊາດ, ກະຊວງກະສິກຳ ແລະ ປ່າໄມ້, ສະ 
ຖາບັນຄົ້ນຄວ້າເຂົ້ານາໆຊາດ ແລະ ອົງການ 
ຄົ້ນຄວ້າກະສິກຳນາໆຊາດ ແຫ່ງປະເທດອົດສະ 
ຕາລີ. 

ວາລະສານ ກະສິກໍາ ແລະ ປ່າໄມ້, ສະບັບທີ. 28 (ສະບັບພິເສດ)

 ÓèÃÀÜÌ - ÓéÊîÌà 2013

ຕາຕະລາງ 1: ການພົວພັນ ລະຫວ່າງ ຫຼອດບົ່ວ ແລະ ການກາຝາກ, ແຂວງສະຫວັນນະເຂດ (ລະດູຝົນປີ 1998).
Table 1: Relationship between the level of damaged tillers (silver shoots) and gall midge  
parasitization in Savannakhet  Province (1998 wet season). 

ຕາຕະລາງ 2: ແມງໄມ້ສັດຕູທຳມະຊາດ ຂອງ ແມງບົ່ວ ແລະ ການກາຝາກ, ແຂວງສະຫວັນນະເຂດ           
(ລະດູຝົນປີ 1998).
Table 2: Natural enemies of the rice gall midge and its parasitization in Savannakhet 
Province (1998 wet season).

ຮູບສະແດງ 1: ແມງບົ່ວໂຕແມ່ ຮູບສະແດງ 2: ວົງຈອນຊີວິດຂອງແມງບົ່ວ

ລ/ດ
ສະຖານ ທີ່ ສຶກສາ

Location (village)
ສະ ເລ່ຍ ຫຼອດ ບົ່ວ (ຫຼອດ)

Average no of silver shoots
ສະ ເລ່ຍການ ກາ ຝາກ (%)

Average level of parasitism

1 ບ້ານ ນາ ໂຊກ Ban Nasok 139 24.7

2 ບ້ານ ນາ ແກ Ban Nakae 146 17.3

3 ບ້ານ  ອຸດົມ ຊົມ Ban Oudomxay 144.6 18.3

4 ບ້ານ ສົມ ໂອ Ban Somo 146.4 21

ລ/ດ ສະຖານ ທີ່ ສຶກສາ
Location (village)

ຊະນິດ ແມງ ໄມ້ ສັດຕູ ທຳ ມະ ຊາດ  ແລະ  ເປີ ເຊັນ ກາ ຝາກ
Natural enemy  species and levels of  parasitism

P. oryzae (%) N. glallarius (%) O. indica (%)

1 ບ້ານ ນາ ໂຊກ Ban Nasok 22.6 0.7 1.4

2 ບ້ານ ນາ ແກ Ban Nakae 15.9 1.4 0

3 ບ້ານ  ອຸດົມ ຊົມ Ban Oudomxay 16.2 1.4 0.7

4 ບ້ານ ສົມ ໂອ Ban Somo 19 2.0 0

ແມງບົ່ວ (ຕົວແກ່)

ດັກແດ້ ໄຂ່

ໜອນ

ຮູບສະແດງ 3: ພືດອາໃສສຳຮອງຂອງແມງບົ່ວ, 
ເຂົ້າປ່າ  Oryzae  rufipogon, ແຂວງສະຫວັນ 
ນະເຂດ (ລະດູແລ້ງ ປີ 2008-2009)

ຮູບສະແດງ 4: ພືດອາໃສສຳຮອງຂອງແມງບົ່ວ, 
ຫຍ້າໜວດປາດຸກ, Cynodon dactylon, ແຂວງສະ 
ຫວັນນະເຂດ (ລະດູແລ້ງປີ 2008-2009)

ຮູບສະແດງ 5: ສັດຕູທຳມະຊາດຂອງແມງບົ່ວ, 
ແຕນບຽນ Platygater oryzae, ແຂວງສະຫວັນ 
ນະເຂດ (ລະດູຝົນປີ 2008-2009)

ຮູບສະແດງ 6: ສັດຕູທຳມະຊາດຂອງແມງບົ່ວ, 
ແມງແຫງມຄໍຍາວ Ophionea indica, ແຂວງສະ 
ຫວັນນະເຂດ (ລະດູຝົນປີ 2008-2009)


